
PERSOUNAGE

Dóutour PESSUGO (grisounant, favourit sus li gauto, faquino, gròssi lunetto).

FAVOUIO, 25 an (soun infiermié, en sarroun blanc, péu rouge).

Mèste SERAFIN SENSOGARRI, (cigadié endimencha, nas rouge, gros paro-plueio).

Misè BABELOUN, (femo de Sensogarri, 40 an, vestido en marsiheso).

SAZIE, (fiho de Sensogarri, 18 an, sènso capèu, mai bèn couifado, eleganto, un pau
niaiso).

L’acioun se passo à Marsiho à l’ouro de vuei.

La scèno represento lou gabinet de counsulto dóu Dóutour Pessugo (taulo au mitan emé
de libre, d’estrumen, fautuei, biblioutèco, relògi, etc.), dos intrado.



SCENO I

PESSUGO, FAVOUIO

(Lou Dr Pessugo legis un libre davans sa biblioutèco dóu tèms que Favouio met un pau
d’ordre dins lou gabinet).

FAVOUIO 
(à despart)

Aqueli medecin ! an toujour lou libre à la man! Es-ti besoun d’èstre tant assabenta pèr
faire mouri lou paure mounde?

PESSUGO 
(fermant la biblioutèco)

Favouio!

FAVOUIO
Moussu!

PESSUGO
L’i’as douna un rendès-vous à ti belli gènt pèr la counsulto?

FAVOUIO
O, Moussu, à dos ouro. (regardant lou relògi). Van èstre aqui.

PESSUGO
Soun pas forço malaut?

FAVOUIO
Nàni, Moussu, crese qu’an de gros manjoun!

PESSUGO
M’en vau à la despachado pèr vèire un malaut preissa à la Carriero Pes-de-la-Farino, li
faras espera un moumenet.




